
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৩০
হেমচন্দ্র-গ্রন্থাবলী





কেহ বা চিকণ পরিয়া বসন
করতলে মণিমালা

দুলাইছে ধীরে, বাজুতে ঘুংঘুর,
বাহুতে বাজিছে বালা;

চলে কোন ধনী ধীরে ধীরে ধীরে
চারু কলা যেন শশী,

যুবা কোন জন আঁকে রূপ তার
ধীরে ধরাতলে বসি;

চলে কোন বামা রাঙ্গা পদতল
পড়ে ধরণীর বুকে,

যুবা কোন জন কোমল বসন
সম্মুখে পাতিছে সুখে,

নিরখি কোথাও নারী কোন জন
বসিয়া ধরণীতলে,

কোলে সুকুমার হেরে শিশুমুখ
ব্যজন করি অঞ্চলে;

প্রসন্ন-বদন দাঁড়ায়ে নিকটে
হৃদয়বল্লভ তার,

হেরে প্রিয়ামুখে, কতু শিশুমুখে
মৃদু হাসি অনিবার;

হেরি কোনখানে প্রণয়ীর ক্রোড়ে
প্রমদা সোহাগে দোলে;

শশচিহ্ন যথা পূর্ণ ষোল কলা
শোভে শশাঙ্কের কোলে;

কোথাও দাঁড়ায়ে প্রাণী কোন জন,
ঘেরে তার চারি পাশ

চাতক যেমন আছে শত জন
বদনে প্রকাশ আশ;

আনন্দে মগন সেই সুখী প্রাণী
ধরিয়া কাঞ্চনডালা,

